
1 Bakgrunn og politisk forankring 

I 2005 vart det utarbeidd ein felles landbruksplan for Stord og Fitjar kommunar. Etter skipinga av 

Stord Fitjar Landbruks- og Miljøkontor 1. mars 2004, var det både naturleg og føremålstenleg med 

ein felles landbruksplan for desse to kommunane. Landbruksplanen vart politisk handsama og 

vedteken av begge kommunestyra i september 2005. Planen var verksam i tidsrommet 2005-2015.  

Våren 2014 vart revisjon av landbruksplanen lagd fram som sak for Komité for næring, miljø og kultur 

i Stord kommune (30.04.2014), og Utval for plan og miljø i Fitjar kommune (07.05.2014). Begge 

utvala godkjende revisjon av landbruksplanen. I Stord vart det lagd til at "Komiteen ønskjer at planen 

skal ha fokus på tiltak for å kompensera jordbruksareal som vert sett under press og at ein stimulerer 

til matproduksjon og økologisk driven landbruk".     

I eit samfunn og ei landbruksnæring i ustanseleg endring, er det mykje som har endra seg dei siste 10 

åra, og den reviderte landbruksplanen vil gjera greie for nokre av desse endringane. Utviklingstrekka 

skal saman med lovgrunnlaget og innspel frå næringa, nyttast til å stikka ut leida for 

landbruksforvaltinga i Stord og Fitjar kommunar i den neste planperioden.          

2 Føremål 

Landbruksplanen skal ivareta fleire hovudfunksjonar: 

V Den skal gi tydelege signal om kva som er viktige areal og ressursar for landbruket. 

V Få fram kva landbruksnæringa har å seia for verdiskaping, sysselsetjing, busetjing, 

kulturlandskap og anna næringsliv. 

V Planen skal elles gi føringar for kommunen som landbruksmynde i høve til korleis 

økonomiske og juridiske verkemiddel skal forvaltast. 

V Planen skal vera eit forvaltingsverktøy, og klargjera kva for prinsipp som skal leggjast til grunn 

ved handsaming av einskildsaker. 

V Planen skal også gjera tydeleg landbruket sitt ansvar i høve til miljøverdiar, tilrettelegging for 

friluftsliv, biologisk mangfald, landskapsverdiar og kulturmiljø. 

V Planen skal vera eit viktig sektorinnspel til andre kommunale planar, i særleg grad til 

kommuneplanen. 

 

 

 

 

3 Styringsgruppa 

Huglo Bondelag v/ leiar Erik Willgohs 

Stord bondelag v/ Jarle Stangeland 

Fitjar Bondelag v/ Lars Ove Rimmereid 

Fitjar Austevoll Skogeigarlag v/ leiar Sverre Sæterbø 

Stord Skogeigarlag v/ leiar Roar Blekenberg 

Geir Røssland, SFLMK, Prosjektansvarleg 

Audun I. Torvund, SFLMK, Prosjektleiar 

 

 

Frå Stord Fitjar Landbruks- og Miljøkontor 

(SFLMK) har dessutan desse tilsette vore 

medverkande i planarbeidet: 

Aase Nøttveit 

Kari Rydland 

Ole Kristian Trondsen 

Torleif Bakke Haavik frå Norsk 

Landbruksrådgiving Vest SA har vore 

konsulent/sekretær 

4 Kjerneverdiar 

Verdigrunnlaget vårt fortel mykje om korleis det vert prioritert i ulike samanhengar. I samband med 
utarbeiding av den førre landbruksplanen (2005-2015) vart det fastsett ein visjon for landbruket i 
Stord og Fitjar. Innhaldet i visjonen er vidareført i planen for 2017-2025, men omgrepet er endra frå 
visjon til kjerneverdiar. Faste kjerneverdiar skapar ei stabil ramme både kring kvardagslege hendingar 
og viktige avgjersler. Det er difor ynskjeleg at følgjande kjerneverdiar ligg til grunn både for 
landbruksnæringa og offentleg forvaltning:        

 
 

Landbruket i Stord og Fitjar:  

Mangfald, verdiskaping og trivsel 

 

 

 

 

  



5 

Landbruksplan for Stord og Fitjar 2017-2025 

8. mai 2017 

5 Landbrukspolitiske føringar og verkemiddel 

Storsamfunnet er avhengig av ei stabil forsyning av matvarer med høg kvalitet til ein leveleg pris, for 

å oppretthalda livsgrunnlaget til befolkninga. Likeins treng landbruksnæringa stabile rammer for 

produksjon og sal av mat og andre landbruksprodukt. Landbrukspolitikk er ein krevjande balansegang 

mellom desse, og andre omsyn. Til dømes skal matproduksjonen ikkje gå på akkord med den 

langsiktige produksjonsevna til matjorda, og miljøbelastninga skal vera minimal; matproduksjonen 

skal vera berekraftig! I tillegg skal kulturlandskap og andre kulturverdiar forvaltast på ein god måte. 

For å kunna ta omsyn til alle desse elementa trengst det både politiske målsetjingar, so vel som ein 

godt utrusta verktøykasse med effektive økonomiske verkemiddel retta mot næringa.             

5.1 Stortingsmeldingar 

Ei Stortingsmelding signaliserer kva for politisk line regjeringa ynskjer skal liggja i botnen for eit 

bestemt verkeområde. Stortingsmeldingar inneheld ofte konkrete målsetjingar som igjen legg 

premissane for utforming og bruk av aktuelle verkemiddel for å nå måla. Den førre Stortingsmeldinga 

på landbruksområdet var Meld.St. 9 (2011-2012) Landbruks- og matpolitikken Velkommen til bords. 

Dagens regjering la i desember 2016 fram ei ny stortingsmelding på landbruksområdet kalla Meld.St. 

11 (2016-2017)  Endring og utvikling En fremtidsrettet jordbruksproduksjon. Stortingsmeldinga legg til 

grunn fire overordna målsetjingar: mattryggleik, landbruk over heile landet, auka verdiskaping og 

berekraftig landbruk med lågare utslepp av klimagassar. Meldinga har ein klar marknadsliberalistisk 

profil med fokus på effektivisering og at gardbrukarar og grunneigarar sjølv skal rå over eigne ressursar. 

Det er sterkt fokus på forenklingar både i forvaltinga og marknadsreguleringa. Regjeringa legg til grunn 

at avtalesystemet skal halda fram som før.  

Stortingsmeldinga er handsama av næringskomiteen og 

framlegget  frå komiteen vart vedteke av Stortinget 25.04.17. 

Blant landbrukspolitiske endringar i Stortingsmeldinga finn me: 

V Redusera tal produksjonsregionar for kumjølk frå 

dagens 18 til 14. 

V Innføring av "driftsvansketilskot". 

V Mogleg innføring av kompetansekrav. 

V Vurdering av forbod mot nydyrking av djup myr. 

V Utfasing av målprisordning for svinekjøt fram mot 

2020, jamfør WTO-avtale. 

V "Avvikla" målsetjing om 15 prosent økologisk 

produksjon og forbruk innan 2020. 

V Utarbeida eit nytt mål og ein strategi for økologisk 

jordbruk. 

V Auka fokus på bruk av utmarksbeite. 

På skogbruksområdet vart det i 2016 lagd fram Meld.St. 6 (2016-2017) Verdier i vekst 

Konkurransedyktig skog- og trenæring. Viktige tiltak som er føreslegne i denne meldinga er: 

V Vidareutvikla skogsvegnettet gjennom bruk av tilskotsordningar og skogfond. 

V Utarbeiding av eiga ordning for utbetring av flaskehalsar på det offentlege vegnettet. 

V Stimulera til bygging og utbetring av tømmerkaiar/terminalar langs kysten.   

V Vidareføring av satsinga på bioenergi frå skogbruket. 

V Auka satsing på kompetanseheving i skogbruksnæringa. 

https://www.regjeringen.no/contentassets/adb6bd7b2dd84c299aa9bd540569e836/no/pdfs/stm201120120009000dddpdfs.pdf
https://www.regjeringen.no/contentassets/37566c89c95f410e9bbec04265a7145f/no/pdfs/stm201620170011000dddpdfs.pdf
https://www.regjeringen.no/contentassets/37566c89c95f410e9bbec04265a7145f/no/pdfs/stm201620170011000dddpdfs.pdf
https://www.regjeringen.no/contentassets/ddf3f9c3c3644672baa26d5d46daf543/no/pdfs/stm201620170006000dddpdfs.pdf

5.2 Tilskot- og erstatningsordningar 

Det fremste verkemiddelet i 

landbrukspolitikken er ulike tilskots- 

og erstatningsordningar. Ordningane 

har vorte til gjennom eit årelangt 

samspel mellom staten og 

landbruksorganisasjonane. Dei ulike 

ordningane tener ei rekkje ulike 

føremål, og skal mellom anna syta for:

Somme av ordningane har etter kvart vorte meir eller mindre dogmatiske, samstundes som behovet 

for nye tilskotsordningar har meldt seg. Revidering av innhaldet i ordningane er difor sett på 

dagsorden i forvaltinga, og målsetjinga har vore å forenkla. Blant ordningane finn me:

Produksjonstilskot 

Produksjonstilskot er som namnet tilseier, knytt 

til produksjonsretta verksemd i jordbruket. I 

Ordninga er landet er delt inn i ulike soner, og 

føremålet med  ordninga er å stimulera til 

produksjon over heile landet, og jamna ut 

skilnadar i produksjonsinntekt som skuldast klima 

og andre driftsføresetnadar. Ordninga er fastsett 

sentralt og kommunen handsamar søknadar om 

tilskot. Det vert mellom anna gjeve tilskot til:  

V Drift av jordbruksareal 

V Husdyrhald og dyr på beite 

V Driftstilskot for mjølkeproduksjon og 

kjøtfehald 

V Distriktstilskot for ulike jordbruks 

produkt 

V Kvalitetstilskot for kjøt 

V Økologisk landbruk 

V Bevaringsverdige husdyrrasar  

 

Erstatningsordningar 

For å skapa trygge rammer kring eigedom og 

jordbruksproduksjon er det fastsett 

erstatningsordningar som tek høgde for følgjande 

hendingar: 

V Naturskade 

V Klimabetinga skade på avling  

V Tap av sau på utmarksbeite 

V Erstatning for sau teken av rovdyr  

Ordningane er forvalta av kommunen, lensmann 

og Fylkesmannen.  

 

V Landbruksproduksjon over heile landet 

V Arealbruksregulering (kanaliseringspolitikk) 

V Utjamning av inntekt 

V Kulturlandskapstiltak 

V Økologisk landbruk 

V Velferdsordningar 

V Skogskjøtsel 

 

Velferdsordningar 

Ulike velferdsordningar skal syte for at 

landbruket skal vera ein leveleg arbeidsstad 

for utøvarane i næringa. Ordninga er fastsett 

sentralt og kommunen forvaltar innhaldet. 

Det vert gjeve tilskot for: 

V Avløysing ved ferie og fritid 

V Avløysing ved sjukdom  

V Landbruksvikar 

V Sjukepengar 

V Tidlegpensjon 

Innovasjon Norge 

Innovasjon Norge kan yta finansiering til 

investeringar innan landbruket i form av: 

V Tilskot til investering i driftsbygning 

og produksjonsutstyr av varig 

karakter. 

V Tilskot til mindre investeringar ved 

generasjonsskifte. 

V Tilskot til investering i bioenergi 

V Tilskot til investeringar i frukt- og 

bærdyrking. 

V Tilskot til utvikling og investering i 

tilleggsnæring. 

V Lån til investeringar i 

landbrukseigedom. 

Kommunen tek part i handsaminga av 

søknadar. Finn meir om innovasjon Norge her  

 

Regionalt miljøprogram (RMP) 

Kvart fylke får årleg ein pengepot til rådvelde, som 

dei kan disponera til ulike miljøretta føremål. 

Føremåla er fastsett i eit Regionalt miljøprogram 

som vert utforma i samråd mellom forvaltinga og 

landbruksnæringa. Gardbrukarar kan søkje om 

tilskot til mellom anna følgjande tema: 

V Bratt jordbruksareal 

V Steingardar 

V Artsrik slåtte- og beitemark 

V Styvingstre 

V Kulturminne 

V Støling  

V Klimagassutslepp 

V Elvemusling 

V Kystlynghei 

V Organisert beitebruk 

Finn meir informasjon om RMP her  

 

Tiltaksmidlar i skogbruket 

Ordninga med skogfond og skattefordelar skal 

sikra ulike tiltak i samband med forynging av skog 

og andre langsiktige tiltak.   

Med heimel i forskrift om tilskot til nærings- og 
miljøtiltak i skogbruket (NMSK) kan det ytast 
tilskot til mellom anna følgjande tiltak i 
skogbruket: 

V Skogsvegar 

V Skogkultur 

V Tømmerkaiar 

V Skogbruksplanlegging 

V Skogsdrift med taubane. 

V Bioenergi 

I tillegg er det råd å få tilskot til diverse klimatiltak. 

Finn meir informasjon om ordningane her  

http://www.innovasjonnorge.no/no/finansiering/
https://www.fylkesmannen.no/nn/Hordaland/Landbruk-og-mat/Miljotiltak/Sok-regionalt-miljotilskot/
https://www.landbruksdirektoratet.no/no/eiendom-og-skog/skog-og-klima/om-skog-og-klima

Tilskot til drenering 

Det kan no løyvast tilskot til drenering av jordbruksareal. 

Ordninga gjeld berre fornying av dreneringsanlegg på 

dyrka mark, og soleis ikkje drenering ved nydyrking. For 

utmåling av tilskot ligg følgjande satsar til grunn: 

V 1 000 kroner per daa  

V Eller 15 kroner per meter grøft 

Finn meir om ordninga her  

 

Spesielle miljøtiltak i jordbruket (SMIL) 

Føremålet med tilskotsordninga Spesielle miljøtiltak i jordbruket (SMIL) er å ivareta natur- og 
kulturminneverdiane i kulturlandskapa til jordbruket, og å redusere ureininga frå jordbruket, ut over 
det som blir forventa gjennom vanleg jordbruksdrift, jamfør §1 i forskrifta.  

Eit viktig mål med ordninga er å få til ein målretta innsats med utgangspunkt i lokale behov, 
utfordringar og målsetjingar.  

For å oppnå dette er det utarbeidd ein ny tiltaksstrategi for Stord og Fitjar for 2016-2020, med 
retningsliner for bruken av dei midlane kommunane vert tildelt årleg. SFLMK fekk innspel frå Fitjar 
Bondelag, Stord bondelag, Huglo Bondelag, Stord Sauealslag og Fitjar Sauealslag.  

Prioritering av SMIL løyvingar er fordelt på tematiske prioriteringar og geografiske tema: 

Tiltak som gir eit ope og velskjøtta kulturlandskap:  

V Auka tal beitedyr. 
V Gjerde 
V Rydding av attgrodd kulturlandskap. 
V Hydrotekniske tiltak (opne kanaler og 

grøfter) mot forsumping av jordbruksareal. 
V Tiltak mot uønska vekster og svartelista 

artar.  

Tiltak som ivaretar kulturminne, bygningar og 
bygningsmiljø: 

V Som er og har vore viktige i det lokale 
landbruket.  

V Knytt opp mot produksjon.  
V Knytt til aktivitetar som trekkjer menneske 

inn på garden. 
V Knytt til historie og identitet lokalt. 

 
Tiltak som stimulerer til samarbeid: 

V Mellom gardsbruk  
V Mellom gardsbruk og andre 

 
Tiltak som kjem folk flest (ålmenta) til gode. 

V Informasjon om verdier i landbruk og natur. 
V Tilrettelegging av turstiar (skilt, merking, grinder mfl.) i kulturlandskapet. 

 

https://www.landbruksdirektoratet.no/no/miljo-og-okologisk/drenering/om-tilskudd-til-drenering-av-jordbruksjord#regelverk-og-avsatte-midler
https://lovdata.no/dokument/SF/forskrift/2004-02-04-448
http://www.stord.kommune.no/Documents/sflmk/TILTAKSSTRATEGIAR-for-SMIL-loyvingar.pdf?epslanguage=no

6 Lovgrunnlag og endringar 

Landbruksverksemd er samansett av ei rekkje ulike aktivitetar med verknadar på mange plan. I tillegg 

til verknadar innan landbruks- og miljøsektoren, grip fleire av aktivitetane i næringa inn i andre 

sektorar, som til dømes byggteknikk og arealforvalting. Med ei slik kontaktflate, støyter 

landbruksnæringa mot ei lang rekkje lover, forskrifter og andre retningsliner. I dette avsnittet vert 

det gjort greie for dei viktigaste lovane  som gjeld i dag. I tillegg vert det kommentert endringar som 

er gjennomført sidan den førre landbruksplanen vart gjort gjeldande. For nærare opplysningar, ta 

kontakt med Stord Fitjar Landbruks- og Miljøkontor. 

Jordlova skal sikra at arealressursane i landet vert nytta på det viset som best gagnar befolkninga. 

Lova gjer til dels store inngrep i eigedomsretten, mellom anna ved å stilla krav om driveplikt. Implisitt 

i føremålsparagrafen ligg det i tillegg ei forventning om at jordbruksdrifta skal vera produktiv, 

samstundes som den ikkje skal ha negative verknadar for korkje samtid eller framtid.      

Endringar: 

V Driveplikta er no fastsett berre i jordlova.  

V Frå 1. juli 2009 er driveplikt ei varig plikt for alle som eig ein eigedom med jordbruksareal,  

utan omsyn til storleiken av jordbruksarealet.  Driveplikta kan oppfyllast av eigaren sjølv eller 

ved bortleige. Vilkåret er no ein skriftleg leigeavtale på minst 10 år. 

Odelslova regulerer rettigheiter og plikter kring overtaking av landbrukseigedom. Lova definerer kven 

som har rettigheiter ved sal av odelseigedom, og sikrar stabile rammer kring generasjonsskifte.     

Endringar: 

V Frå 01.07.2009 er det kome nye arealgrenser for kva som vert rekna som ein odelseigedom;  

25 dekar fulldyrka eller overflatedyrka jord eller 500 dekar produktiv skog. 

Konsesjonslova  har til føremål å regulera og kontrollera omsetnaden av fast eigedom for å oppnå eit 

effektivt vern av produksjonsgrunnlaget i landbruket og få til dei eigar- og brukstilhøva som best 

gagnar landbruket. Konsesjonsplikta omfattar alle bebygde eigedomar med storleik over 100 daa og 

alle dei med minst 25 daa dyrka jord. 

Endringar: 

V Buplikta vart frå 01.07.2009 styrt ut frå reglane etter konsesjonslova åleine. Buplikta er 

skjerpa slik at den som ikkje kan eller vil oppfylla denne, må søkja konsesjon (sjølv om ein 

overtek frå foreldre eller anna nær slekt).  Det er dermed ikkje høve til å søkja om fritak eller 

utsetjing slik ein kunne tidlegare.   

Skogbrukslova  har til føremål å fremja ei berekraftig forvalting av skogressursane i landet med sikte 

på aktiv lokal og nasjonal verdiskaping, sikra det biologiske ansvaret, og ivareta omsynet til 

landskapet, friluftslivet og kulturverdiane i skogen. Skogeigaren sitt forvaltaransvar vert sett meir i 

fokus, og alle tiltak i skogen skal utførast etter dei lover og forskrifter som til ei kvar tid gjeld. 

Skogeigaren si plikt til å forynga skogen etter m.a. hogst, er gjort tydelegare i lova. Skogeigaren kan 

straffast med bøter og fengsel i inntil eitt år dersom ikkje innhaldet i lova og forskriftene vert følgt. 

Andre viktige lover knytt landbruket er Ureiningslova, Dyrevelferdslova og Naturmangfoldlova og 

Dyrehelsepersonellova .      

Landbruksstyresmaktene er uttaleorgan i høve til  Plan- og bygningslova. Ein har såleis høve til å 

påverka planar slik at det vert teke omsyn til jordvernet og at tilhøva vert lagt til rette for busetjing 

og meir kostnadseffektiv eigedomsstruktur. 

  

https://lovdata.no/dokument/NL/lov/1995-05-12-23?q=jordlova
https://lovdata.no/dokument/NL/lov/1974-06-28-58?q=odellov
https://lovdata.no/dokument/NL/lov/2003-11-28-98?q=konsesjon
https://lovdata.no/dokument/NL/lov/2005-05-27-31?q=skog
https://lovdata.no/dokument/NL/lov/1981-03-13-6?q=forurensing
https://lovdata.no/dokument/NL/lov/2009-06-19-97?q=dyrevelferd
https://lovdata.no/dokument/NL/lov/2009-06-19-100?q=naturmangfold
https://lovdata.no/dokument/NL/lov/2001-06-15-75?q=dyrehelsepersonell
https://lovdata.no/dokument/NL/lov/2008-06-27-71

7 Veterinærvaktordninga 

I Dyrehelsepersonellova her heiter det i §3a:  

«Kommunane skal sørgje for tilfredsstillande tilgang på tenester frå dyrehelsepersonell.  

Kommunane har ansvar for å organisere en klinisk veterinærvakt utanom ordinær arbeidstid». 

Landet er delt inn i vaktområde og kommunane innafor kvart område har eit felles ansvar for  

å organisere ordninga.  Stord og Fitjar høyrer til «Stord vaktområde» som også femner om 

kommunane Bømlo og Austevoll. Stord vaktdistrikt vert, etter avtale med dei 3 andre kommunane,  

organisert av Bømlo kommune.  

Veterinærtenestene på dagtid og kvelds-/helgetid vert utført av same personellet,  i lengre tid av 2 

ektepar (4 veterinærar).  Vaktordninga vert finansiert med statlege tilskot.  Vakttenesta er i dag 2-

delt og difor svært sårbar fordi ein skal dekka både kveld, natt og helger. Dette får i neste omgang 

ringverknader for ressurssituasjonen  på dagtid. Talet på produksjonsdyr i vaktdistriktet har 

samstundes gått nedover med åra,  og dermed også inntektsgrunnlaget for veterinærane totalt sett.  

Kommunane i «Stord vaktområde» har difor bidrege med årlege tilskot for å syta for tilfredsstillande 

tilgang på dyrehelsepersonell også på ordinær arbeidstid. 

8 Arealressursane 

I 2005 starta arbeidet med å forenkla klassifiseringa av arealressursane i landbruket, og resultatet 

vart arealklassifiseringssystemet AR5. I AR5 vert jordbruksareal delt inn i kategoriane fulldyrka areal, 

overflatedyrka areal og innmarksbeite. Utmarksareal vert del inn i skog med særs høg, høg , middels 

og låg bonitet, uproduktiv skog, myr, jorddekt fastmark og skrinn fastmark. 

Kartdata frå økonomisk kartverk er basis for markslaginndelinga i AR5. I tillegg er det gjennomført ei 

oppdatering av markslaginndelinga basert på flyfoto. Grunneigarar har fått høve til å koma med 

merknadar, og kommunen har kvalitetssikra at kartdata stemmer med dei faktiske tilhøva. I samband 

med søknadar om produksjonstilskot er det informasjon frå AR5 som set yttergrensa for kor mykje 

areal som kvalifiserer for tilskot. 

Arealinformasjon frå AR5 opplyser kor stort det samla jordbruksarealet er i til dømes ein kommune. 

Det er registrert 8 523 daa jordbruksareal i Stord og 9 132 daa i Fitjar. Differansen mellom dyrka 

mark som er registrert i AR5 og areal det vert søkt om tilskot for, seier noko om kor mykje dyrka 

mark som ikkje er nytta til aktiv jordbruksproduksjon. Noko av differansen kan skuldast at 

gardsbrukarar med aktiv drift ikkje søkjer om produksjonstilskot.  For utmarksareal er det registrert 

36 500 daa produktiv skog av ulike bonitetar i Stord kommune og  15 100 daa i Fitjar kommune.   

Parallelt med innfasinga av AR5 vart det etablert eit system for å formidla kartdata på gardsnivå. 

Gjennom karttenesta Gardskart på internett  er informasjon om arealressursane på kvart einskild 

gardsbruk, òpe tilgjengeleg på internett. I tillegg til markslagsinndeling, er det råd å få fram 

informasjon om kulturminne, verneområde, bratt areal mfl. Gardskart på internett har dei seinare 

åra etablert seg som eit nyttig verktøy både for gardbrukarar og landbruksforvaltinga.   

 

https://lovdata.no/dokument/NL/lov/2001-06-15-75?q=dyrehelsepersonell
http://gardskart.skogoglandskap.no/

9 Jordvern 

Jordbruksareal er grunnlag for 

matproduksjon til befolkninga både i dag 

og for komande generasjonar, og er soleis 

viktige næringsareal. I Noreg er det kring 

10 millionar daa dyrka mark. Dette utgjer 

3 prosent av landarealet. I Stord 

kommune utgjorde jordbruksareal i drift 

4,9 prosent av det totale arealet i 

kommunen i 2015, medan det i Fitjar 

utgjorde  5,3 prosent.  

I Noreg er det dei siste 50 åra omdisponert 

kring 1 million daa jordbruksjord til andre 

føremål. Mykje av dette arealet var 

fulldyrka areal, som i tillegg var eigna til dyrking av matkorn. På same tida har nydyrking og rydding av 

innmarksbeite kompensert for arealnedgangen slik at netto jordbruksareal ikkje er vesentleg redusert. 

Den samla produktiviteten til arealet er derimot svekka.  

Den romlege utbreiinga til eit jordbruksareal er tredimensjonal. Overflatearealet set yttergrensene for 

potensiell solinnstråling og utbreiing av avling. Jordsmonnet utgjer jordvolumet og er resultat av 

opphavsmateriale, temperatur, nedbør og dyrkingsaktivitetar som drenering, gjødsling, kalking, 

jordarbeiding og alderen på den dyrka marka. Produktiviteten til eit jordbruksareal kjem i stor grad an 

på eigenskapane til jordsmonnet. Det kan ta fleire tusen år å danna eit jordsmonn av topp kvalitet.  

Jordbruksareala er under press frå fleire hald. Arealdisponering i offentleg regi, som til dømes 

etablering av vegar bidreg til tap av jordbruksareal. Andre samfunns- og næringsinteresser i samband 

med utbygging av industri, bustad mfl. utgjer vesentlege trugsmål.  

Jordvern tek sikte på å bevara jordbruksarealet si utstrekning og produktivitet gjennom å hindra 

omdisponering av jordbruksareal til andre føremål enn jordbruksdrift. I desember 2015 vedtok 

Stortinget ei målsetjing om at det ikkje skal omdisponerast meir enn 4 000 daa jordbruksareal per år, 

innan 2020. I 2015 vart det omdisponert 6 341 daa jordbruksjord på landsbasis. Nedskalert til 

kommunenivå, og med bakgrunn i det relative jordbruksarealet jamført med landet, inneber denne 

målsetninga ein maksimal årleg jordavgang på 2,8 daa i Stord og 3 daa i Fitjar. Til samanlikning vart 

det som middel i perioden 2005-2015 rapportert inn via KOSTRA at 8,6 daa og 6,6 daa jordbruksareal 

er omdisponert til andre føremål enn jordbruk, i høvesvis Stord og Fitjar.            

Jordlova  er sentral i samband med å sikra eit sterkt jordvern. Av særleg betyding er § 9 Bruk av dyrka 

og dyrkbar jord, første ledd: 

"Dyrka jord må ikkje brukast til føremål som ikkje tek sikte på jordbruksproduksjon. Dyrkbar 

jord må ikkje disponerast slik at ho ikkje vert eigna til jordbruksproduksjon i framtida".     

Dette inneber at all dyrka mark i utgangspunktet er freda. Samstundes er det opna for at det kan 

gjevast dispensasjon frå kravet dersom andre viktige samfunnsoppgåver talar for det.  Andre viktige 

føringar i lova er at deling av landbrukseigedomar berre kan førekoma etter godkjenning frå 

departementet,  jamfør § 12. I tillegg pålegg § 8 driveplikt på all jordbruksjord.  

For å sikra eit sterkt jordvern og ei heilskapleg forvalting av jordressursane, er kommunane oppmoda 

til å kategorisera jordbruksområde etter fastsette kriterier, og setja av kjerneområde landbruk.        

https://lovdata.no/dokument/NL/lov/1995-05-12-23?q=jordlova

9.1 Kjerneområde landbruk 

Som eit ledd i den kommunale arealforvaltinga er det definert ein eigen arealkategori kalla 

kjerneområde landbruk, som skal verna om viktige jordbruksareal. Landbruks- og matdepartementet 

rår til at to kriterier vert lagde til grunn for utveljing av aktuelle kjerneområde landbruk:  

V Viktige område for jordbruksproduksjon.    

V Viktige område som kulturlandskap.      

Areal som oppfyller desse kriteria vert samanstilte, og samanhengande område med desse 

kvalitetane utgjer til saman eit kjerneområde landbruk. Hensikta med denne inndelinga er å sikra 

matproduksjon og kultur- og miljøverdiar, og hindra fragmentering av viktige landbruksområde.   

I Stord kommune har 14 område som har fått status som kjerneområde landbruk.  

1. Digernes 

2. Byrkjeland ς Horneland 

3. Høyland/Bjelland ς Søre Tveita 

4. Stuva ς Nedre Litlabø 

5. Vatna ς Øvre Økland 

6. Ådland 

7. Haga ς Nedre Økland 

8. Kyvik ς Tyse/Stord prestegard 

9. Fjellgardane 

10. Grov 

11. Nord-Huglo 

12. Sør-Huglo 

13. Tveit 

14. Haukanes 

Omtale av områda er å finna på side 57-58 i kommuneplanen, og retningsliner er gjevne på side 111. 

I kommuneplanen er det også lagd vekt på viktige skogsområde, men desse har førebels ikkje fått 

status som noko anna enn LNF-område. Kjerneområda er merka av på kommuneplankartet.  

I Fitjar kommune har eitt stort, samanhengande område kring Storavatnet fått status som 

kjerneområde landbruk. Det strekkjer seg frå Rydland-garden i sør til Fitjar- og Vestbøstad-gardane i 

nord. I tillegg har kystlynghei og kystgardar i Fitjarøyane fått tilsvarande status. I begge kategoriane 

er det sett av omsynssoner, og retningsliner for desse er gjeve på side 19 og 20 i kommuneplanen. 

Kjerneområda er merka av på kommuneplankartet.        

9.2 Nydyrking og planering 

Areal som er eigna for nydyrking vert kalla dyrkbar jord. Denne ressursen er kartlagd, og utgjer på 

landbasis ein dyrkingsreserve på kring 13 millionar daa. Halvparten av dette er i dag skogsareal og 

1/3 er myr. Ein del dyrkbart areal er også innmarksbeite og overflatedyrka areal. I samband med eit 

auka fokus på klimagassutslepp, ligg det an til at nydyrking av djup myr kan verta forbode.  

Nydyrking og bakkeplanering tek tradisjonelt utgangspunkt i stadeigne lausmassar. Massar frå 

utbygging har eit potensiale i samband med nyetablering eller oppgradering av dyrka mark. Slike 

massar bør disponerast på eit vis som gjev gode løysingar for matproduksjon. 

Nydyrking og planering skal godkjennast av kommunen etter forskrift om nydyrking. Ved tiltak som 

gjeld meir enn 50 daa, skal det utarbeidast ei konsekvensutreiing. Fylkeskommunen er høyringspart 

for kulturminne, og Fylkesmannen skal uttala seg innan miljøvern, etter vurdering frå kommunen.                   

http://www.stord.kommune.no/Documents/planar/kommuneplan/vedteken-kommuneplan-2011-2021/Kommuneplan-for-Stord-kommune2010-2021.pdf
http://www.stord.kommune.no/Documents/planar/kommuneplan/vedteken-kommuneplan-2011-2021/kommuneplandokument-oppdelt/Vedlegg2-Kommuneplankart.pdf
http://www.fitjar.kommune.no/sitefiles/21/kommuneplan/Godkjentkommuneplan/120612ForesegnerFitjar.pdf
http://www.fitjar.kommune.no/sitefiles/21/kommuneplan/Godkjentkommuneplan/kart.pdf
https://lovdata.no/dokument/SF/forskrift/1997-05-02-423?q=nydyrking

10 Bynært landbruk 

Bynært landbruk kan vera krevjande 

for fleire partar. Sameksistens mellom 

landbruk og urbane strukturar, krev 

både tilpassingar og storsinn av 

menneska i begge leirar. Eit delmål i 

kommuneplanen for Stord, er at Stord 

skal vera ein trivselskommune. I eit 

underpunkt er det føreslege å etablera 

økotun og kolonihagar. Delmålet i 

kommuneplanen gjev eit godt 

grunnlag for positiv samhandling 

mellom landbruket og samfunnet 

rundt. Byutviding og byutvikling vil i 

mange tilfelle medføra omdisponering 

av jordbruksareal. Når dette først 

skjer, er det viktig at jordmassane vert 

nytta på eit vis som er gagnleg for 

jordbruksproduksjon.      

Utfordringar 

1. Nedbygging av landbruksareal, og 

utbygging tett inntil jordbruksareal. 

2. Jordmassar frå utbygging. 

3. Fragmentering av landbruksareal. 

medfører driftsulemper:  

a. Teknisk drift av dyrka mark vert 

krevjande og tek meir tid. 

b. Usamanhengande beiteområde 

kan medføra at mindre 

beiteteigar ikkje vert nytta.    

4. Klager på landbruksdrift som følgje av: 

støy, lukt og husdyr på avvegar. 

5. Problem knytt til laushundar og beitedyr, 

og ferdsel på innmark utan frost/snø.   

Rådgjerder 

1. Arealplanlegging og kjerneområde 

landbruk, med tilstrekkelege buffersonar 

kring dyrka mark. 

2. Heilskapleg forvalting av jordmassane, til 

dømes gjennom reguleringsplanar.   

3. Leggja vekt på å unngå fragmentering av 

både innmark og beiteområde ved 

planlegging av vegar og andre inngrep. 

Kjerneområde landbruk.  

4. Skapa møteplassar mellom landbruket 

og innbyggjarane. 

5. Informera om reglane for bandtvang og 

ferdselsavgrensingar i allemannsretten.  

 


